
19

O nêuvo attacco, senz’aveî posciûo

Pe-a breve tregua repiggiâse ben,

Comme aveivan ô primmo sostegnûo

Fra-ô giorno sostegnivan i Crestien;

Ma, a nêutte avvixinandose, han dovûo

Da-ô nemigo incalzæ cede ô terren;

Tanto e perdite ëan gravi, tanto e forse

Indebolie e limitæ e risorse!


20

Federico ferio da Caiacoa,

Da Maionabbo i giudiçi astallæ,

Aveiva ô primmo uña lançâ in ta gôa,

I atri ëan tûtti pin de piccossæ:

Quello ô l'ëa zà vixin a l’urtim’ôa,

Questi ëan pe-a vitta tanto matrattæ

Che zà façeivan da so impertinenza,

Benchè poco contriti, a penitenza.


21

De trexento Europei zà uña trenteña

Ean morti e ferii çento, e i atri in pê

Stanchi se poivan reze malapeña:

Pù diretti e animæ da Bertomê,

Senza vortâ mai a-ô nemigo a scheña

Se retiavan battendose inderrê,

E a trincerâse tûtti adaxo adaxo

Andavan parte in Gexa e parte a-ô Paxo.


22

In Gexa allôa se ghe trovava ascoso

O paddre Boile in t’ûn confescionaio,

Fûto e aximôu, comme ûn figgiêu spuioso:

Là salmi, litanie, inni e rosaio

Barbottava ô divoto religioso

Sotto ô pretesto, che l’ëa necessaio

Che quarchedûn pregasse, perchè a vea

Arma contro i Selvaggi a l’è a preghea!

